
Xosé anxo Freire Pais
IES Arcebispo Xelmírez I- Santiago

a Vida de d. MendeléieV e O enTORnO 
POlÍTiCO-SOCial da RuSia dO Seu TeMPO.

1.- unS ReTaZOS da RuSia dOS S. XViii e XiX. 

A comezos do S. XVIII O Zar Pedro o Grande (1672, 1725) establece o imperio Ruso coa 
intención de modernizar a un vastísimo país con estrutura medieval e comezar o acercamento á 
cultura e formas de vida occidental. Ademais de expansionarse mediante a reconquista de Kiev 
e as loitas co imperio Otomán, cumpre o seu desexo de ter unha saída cara o Báltico; na Gran 
Guerra do Norte arrebatou a Suecia 4 provincias ao sur de Finlandia, co que conseguiu a súa 
ansiada saída ao mar occidental, establecendo a Capital do Imperio en San Petersburgo.

Pedro o Grande potenciou as artes e as Ciencias, convertendo a súa corte nunha das mais 
fl orecentes da cultura e da ciencia do momento, creou Museos de Ciencias Naturais, chegando 
a comprar a Colección completa do Gabinete de Curiosidades de Albert Seba,1 a máis extensa e 
famosa colección de plantas, animais, minerais e obxectos curiosos da Europa da época, museo 
que posteriormente foi a sede da Academia Rusa das Ciencias. Substituíu a vella Duma, de corte 
absolutista, por un senado. A igrexa ortodoxa integrouse na estrutura administrativa do estado, 
pero abolindo o patriarcado, substituíndoo polo Sínodo Sagrado, un corpo colectivo dirixido 
por un funcionario laico, tamén exhortou á nobreza para que prestara servizos á administración 
do estado, pero non logra moitos adeptos.

Despois do reinado fl orecente de Pedro, hai unha etapa (1725- 1776) de nova decadencia 
do campesiñado e rexurdir da nobreza e, chegado o ano 1762 acada o poder Catarina II a Grande 
(1762- 1796), princesa alemá que casou co príncipe herdeiro, despois de consentir o asasinato 
do seu incompetente marido, aínda que a versión ofi cial foi que morrera de apoplexía. Volveu 
a concederlle os privilexios ao nobres, aboliu o obrigado servizo ao estado e delegou certos 
poderes nas provincias. O seu reinado emprendeu, con éxito, a guerra co Imperio Otomán 
estendendo a fronteira ata o Mar Negro, anexionando tamén o leste da comunidade Polaco-
Lituana, convertendo a Rusia nunha das grandes potencias europeas.

1 FREIRE,X. A;: Aportación dos Gabinetes de Curiosidades ó avance científico nas idades moderna e 
contemporánea. ENCIGA, XVI Congreso, pp-329-340, nº 53, Cangas, 2003

As cousas melloraron un pouco a comezos de Século XIX co Zar Alexandre I que goberna 
dende 1796 a 1825, o pobo preocupouse máis da loita contra as tropas Napoleónicas que dos 
problemas económicos, e aínda que as derrotaron chegando ate a París, a non abolición da 
servidume evitou calquera progreso económico do país. Mentres que occidente xa comezara a 
súa revolución industrial medio século antes, Rusia seguía no seu atraso.

Copia de http://en.wikipedia.org/wiki/Image:Kolman_decembrists.jpg

O contacto coas tropas invasoras francesas atraeu a moitos oficiais e intelectuais ás novas 
ideas do liberalismo da revolución francesa, creando certo descontento contra os gobernantes 
e esixindo as reformas necesarias. No mes de Nadal de 1825, morto Alexandre I, os defensores 
das novas ideas liberais amotínanse contra o pretendente ilexítimo a Zar, Nicolás I, defendendo 
ao irmán -Constantino de Polonia- como lexítimo herdeiro, do cal esperaban maior apertura.

Esta revolta coñecida como Revolución Decembrina, foi sufocada facilmente, traendo 
consecuencias moi negativas para o devir futuro do progreso e as liberdades individuais. Así, 
para evitar futuras rebelións, aos estudantes só se lle permitía ter o libro de texto oficial e 
eran fortemente vixiados. Os sospeitosos de ideas liberais eran deportados a Siberia, como lle 
ocorreu a Bessargin, que casaría con Olga, a irmá maior de Dimitri Mendeléiev, foi Bessargin 
quen ademais de iniciar a “Mitia”(diminutivo de Dimitri) no gusto polas ciencias naturais, 
tamén lle inculcou as ideas liberais decembristas.

Así Nicolás I acada o trono, o seu goberno (1825- 1855) supuxo unha volta completa 
as tradicións arcaicas rusas, desprezando publicamente “á decadente Europa”; os Eslavistas 
volveron ao colectivismo mir, ou comunidade de aldea medieval, fronte ao individualismo, 
sendo curioso como moito máis tarde o Comunismo Soviético, ademais de debedor das ideas 

de Marx, asentase no modelo social do antigo colectivismo mir. Baixo o mandato de Nicolás I 
naceu Dimitri Ivanovich Mendeléiev, no 27 de xaneiro de 1834, segundo o calendario xuliano, 
que aínda estaba vixente na vella Rusia, coincidindo co 8 de febreiro do calendario gregoriano 
occidental. Nace na Cidade Siberiana de Tobolks a máis de 1600 quilómetros de Moscova.

A Nicolás I sucédeo o seu fillo Alexandre II (1855-1881) en plena guerra de Crimea. 
O novo Zar deu un xiro reformista ao estado, pretendendo mellorar as condicións de atraso 
social que a maioría da poboación sufría. No ano 1861 aboliu a servidume, pola cal os servos 
deixaban de pertencer aos seus amos terratenentes, co propósito, por certo non logrado, de que 
os campesiños puideran autoabastecerse co seu traballo nas terras, pero non regalou as terras aos 
campesiños senón que eran supervisadas pola colectividade mir, e debían pagar uns impostos ao 
estado. Moitos campesiños que recibían as peores terras non podían nin pagar o imposto. Moitos 
terratenentes, aqueles que quedaron coas mellores terras, tamén tiveron que abandonalas por 
falta de man de obra, pois os servos negábanse a volver a traballar cos antigos amos. De tódolos 
xeitos, a emancipación dos servos foi o acontecemento máis importante da historia social Rusa 
do S. XIX. Baixo este goberno aparece tamén o movemento nihilista de moitos liberais fartos da 
intelligentsia que tentaron involucrar ao campesiñado; pero a actividade nihilista foi reprimida 
con violencia polo goberno. Esta reacción prende o facho dos máis radicais adoptando a 
utilización do terrorismo. Deste xeito foron asasinados persoeiros importantes do réxime, tanto 
con disparos coma coa utilización de bombas. O mesmo día que Alexandre II propugnaba unhas 
reformas, complementarias á abolición da servidume, foi asasinado polos nihilistas no 1881.

O novo Zar Alexandre III (1881- 1894), a diferenza do seu pai, volveu ás ideas reaccionarias 
de Nicolás I e retomou a máxima de “Autocracia, Ortodoxia e Espírito Popular”. Loitou contra 
as influencias subversivas da Europa occidental e do socialismo, e con créditos franceses intentou 
impoñer un capitalismo industrial, o que empobreceu aínda máis ao campesiñado, fomentando 
unha nova caste de proletariado empobrecido, que sería a causa de innumerables revoltas de 
corte socialista, anarquista e antisemita, que provocaron que miles de xudeus pediran asilo e 
fuxiran aos Estados Unidos e Europa occidental.

No 1894 Nicolás II (1894- 1917) sucede ó seu pai sendo o derradeiro Zar. A revolución 
industrial enfrontou entre si a varios grupos sociais: os capitalistas, liberais e a nobreza 
pensaban nunha revolución pacífica cara unha Monarquía Constitucional de corte democrático; 
os socialistas de corte nihilista e seguidores de Narodnik esixían “a terra para quén a traballa”, 
e había un terceiro grupo de corte socialdemócrata, os marxistas, de maior apoio cada vez entre 
os intelectuais e o proletariado, que propugnaban a revolución social, política e económica.

No 1903 o partido socialdemócrata escindiuse en dúas faccións: unha partidaria de chegar 
paulatina e pacificamente a unha república democrática, os mencheviques, e a outra máis radical, 
encabezada por Lenin, os bolcheviques, partidarios dunha elite de revolucionarios profesionais 
e disciplinados que deberían tomar o poder pola forza.

Neste intre comezan os nefastos feitos do Domingo Sanguento, cando os cosacos asasinan 
a centos de persoas que se manifestaban fronte ao Palacio de San Petersburgo. A indignación do 
pobo Ruso foi de tal magnitude que provocou frecuentes folgas para esixir a implantación dunha 
república democrática. Isto foi o comezo da Revolución rusa de 1905, coa aparición dos soviets, 
consellos de traballadores en case tódalas cidades para dirixir as actividades revolucionarias. 
Ao noso científico a penas lle quedaban dous anos de vida.

2.- Vida de Mendeléiev.

•	 Vida infantil na Siberia. Nace un 27 de Xaneiro de 1834 no pobo siberiano de Tobolks, 
sendo o último de dezasete irmáns, dos que vivían catorce. Nace no seo dunha familia 
acomodada, dentro da precariedade da sociedade case medieval siberiana do momento. Os 
seus avós maternos fundaran no 1787 o primeiro xornal de Siberia chamado Yrtish, nome 
do río que pasa por Tobolks, tiñan tamén unha imprenta e unha fábrica de vidro. O seu 
pai, Ivan Pavlovich Mendeléiev, nacido en S. Petersburgo, onde cursou estudos no Instituto 
Pedagóxico Central, obtivo destino como profesor de Lingua Rusa no Instituto de Tobolks, 
alí casou con María Dimitrevna Korneliev.

	 A vida infantil dos tres irmáns mais novos Dimitri, familiarmente “Mitia”, Pavel e Elisabeth 
“Lisa” transcorre a carón de súa nai ata os sete anos, mentres non puideron ir á escola. A súa 
nai educábaos na casa mentres traballaba para axudar manter á familia.

•	 A fortaleza da nai. Ivan Pavlovich quedou cego o mesmo ano que naceu Dimitri, sendo 
obrigado a xubilarse anticipadamente cun mísero soldo. María Dimitrevna púxose a traballar 
para poder manter ao marido e os dous fillos menores, os maiores xa se emanciparan, e 
tivo que volver a abrir a fábrica de vidro dos seus pais, abandonada a vinte quilómetros de 
Tobolks . Aínda que non tivo estudos, por non poder ir á escola, tiña unha grande cultura 
debido á súa formación na casa. Ao facerse cargo da fábrica non só coidaba da súa familia 
senón que tamén se ocupaba da educación dos fillos dos operarios da fábrica, unha muller 
comprometida que desexaba o avance do mal treito campesiñado siberiano. Aforraba todo o 
que podía, coa idea preconcibida de dar estudos universitarios a Mitia. Cando Dimitri tiña 
13 anos morre o seu pai de tuberculose, e tamén unha das súas irmáns maiores. Este feito 
reforza os desexos de levar a Dimitri á universidade; pero unha nova desgraza cae sobre a 
familia, a fábrica de vidro queda totalmente destruída nun incendio, e dicide non gasta-los 
aforros en reconstruíla senón en cumprir o seu desexo: dar estudos ao seu benxamín.

•	 Formación infantil e xuvenil. Cando Dimitri tiña sete anos comezou a ir á escola, onde 
destacaba nas matemáticas e nas ciencias, pero non lle gustaban nada as linguas clásicas. 
Non sabemos se o encargado das manufacturas e soprado do vidro na fábrica da nai, de 
nome Timofei, tiña ou non formación científica, pero o certo é que deste aprendeu Mitia 
moitos dos fascinantes procesos de transformación nos vidros, onde substancias opacas coma 
o seixo o bórax os silicatos, sulfatos e carbonatos de sodio, potasio, etc. se transformaban en 
materias transparentes e vítreas, que cambiaban de cor dependo da adición de minúsculas 
cantidades de sales. Este contacto foille moi útil para o futuro deseño e fabricación do seu 
propio material de laboratorio.

	 En canto tivo que ir a Tobolks ao instituto, a súa nai tivo que delegar a súa educación na irmá 
maior, Olga, casada con Bessargin, un deportado a Siberia por ter participado nas revoltas 
“decembrinas”. Este personaxe de ideas liberais e nacionalistas, inculcou en Mitia o espírito 
liberal e de apoio a un pobo ruso atrasado, feudal, onde a nobreza desprezaba ata o idioma 
e usaba o francés como símbolo de distinción, pero tamén o axudou moito nos seus estudos, 
as notas en filosofía, latín e grego non eran boas, pero compensounas cunhas excelentes 
cualificacións en matemáticas e nas ciencias, para poder optar a unha beca cando decidise ir 
á universidade.

•	 Éxodo en busca dunha praza na universidade, o Sistema Educativo Moscovita. Cando á 
idade de quince anos acabou os estudos no Instituto de Tobolks, a súa nai, cos seus exiguos 
aforros e cunha pequecha axuda económica do seu irmá Vasili, monta tódolos enseres 
necesarios en carretas e comeza a súa viaxe cara Moscova, a máis de mil cincocentos 
quilómetros de Tobolks.

	 O Sistema Educativo ruso non estaba totalmente regulamentado, o acceso á universidade de 
Moscova estaba restrinxido aos moscovitas, con certas excepcións de privilexio, o acceso dos 
provincianos estaba rexido por un sistema de cotas. O plano de Estudos de Siberia non era 
recoñecido nin homologado por Moscova, polo que os intentos de ingresar nesta universidade, 
nin en outras institucións académicas, resultaron infrutuosos. María Dimitrevna non se da 
por vencida e dirixe as carretas cos seus enseres en dirección a S. Petersburgo aínda a outros 
seiscentos cincuenta quilómetros de Moscova.

•	 Estudos en S. Petersburgo. Na primavera de 1850, María Dimitrevna, entrevístase co 
Director do Instituto Pedagóxico Central de S. Petersburgo, que fora compañeiro e amigo 
do seu marido Ivan Pavlovich Mendeléiev. Grazas ao apoio do director Plenov, puido 
presentarse aos exames de ingreso no mencionado Instituto, cunha nota suficiente como 
para elixir os estudos do programa do Departamento de Ciencias Físicas e Matemáticas, 
conseguindo ademais unha beca completa de internado. A vida no internado era moi dura, 
erguerse ás seis da mañá, almorzar, asistir as leccións, xantar, estudo vespertino, cea e 
dormitorio ás nove da noite; só os dos últimos cursos podían saír unhas horas de paseo ao 
exterior e regresar para a cea, polo que Dimitri apenas ten tempo de facer algunha visita á 
súa nai enferma e á súa irmá. 

	 En novembro dese ano 1850 finou a súa nai, esgotada fisicamente do traballo e éxodo dende 
Tobolks, un brote de tuberculose acabou con ela. Este foi o primeiro gran golpe no ánimo de 
Dimitri, que idolatraba á súa nai, da que tantas ensinanzas recibira.

	 As condicións do internado, e do Sistema Educativo en xeral, eran de forte represión 
reaccionaria, aos estudantes marcábaselles unha férrea disciplina nas aulas e nos contidos, 
o librepensamento, as ideas liberais e as lecturas non regulamentadas eran fortemente 
castigadas e perseguidas -acorde aos tempos do Zar Nicolás I. 

	 A súa irmá Lisa enfermou de tuberculose e Dimitri só podía visitala na hora e media de 
descanso anterior á cea, a pesar da amizade co director, non se lle permitiu ningún privilexio 
para acompañala ou durmir na casa. A morte de Lisa neste ano foi outro duro golpe para a 
fraca moral de Dimitri, agora xa non tiña ningún familiar en S. Petersburgo. O seu estado de 
ánimo non minguou as súas ansias de estudo, gañando o afecto e admiración de compañeiros 
e profesores, que o protexeron e mimaron neses difíciles momentos.

	 Durante o curso de 1853 sofre uns fortes vómitos de sangue e ingresa na enfermería do centro; 
a axuda dos compañeiros e dalgúns profesores que o visitaban con frecuencia, levándolle 
apuntes e comentándolle a vida do centro, fixo que non só pasara o curso senón que acadara 
unhas notas excelentes. Aínda tivo tempo de facer algunhas incursións ao laboratorio onde 
experimentaba pola súa conta, e chegou a publicar algún traballiño para a revista da Sociedade 
Rusa de Mineraloxía. O profesor máis admirado era, con mutua simpatía, o célebre químico 
Woskressenski, o verdadeiro creador da primeira escola rusa de químicos, fora discípulo de 
Liebig. Este profesor inclinou definitivamente a balanza das ciencias e as matemáticas, que 
tan ben se lle daban a Dimitri, pola paixón pola química.

	 No ano 1855 remata os seus estudos con medalla de excelencia por se-lo mellor da clase. A 
tesiña final de carreira versaba sobre “o isomorfismo e a relación coa forma cristalina e a 
composición das substancias” onde reflexiona sobre o papel das unións químicas e a súa 
relación cos sistemas cristalinos, base para a clasificación de compostos. Dimitri Mendeléiev 
xogaba con habilidade a se-la mascota do instituto, pero cando se sentía frustrado mostraba 
un comportamento irascible, acompañado de pataletas e improperios, era moi fácil de 
acendérlle-lo xenio, pois saltaba con facilidade ante a menor inconveniencia.

•	 Primeiro destino, Crimea.- A saúde de Dimitri non era demasiado boa e o medo á tuberculose 
pulmonar non o abandona dende a morte da súa nai e irmá por esta doenza. Algúns autores 
aseguran que foron os médicos do Instituto Pedagóxico Central os que recomendaron o clima 
Mediterráneo de Crimea, como remedio para esa doenza, mentres que outros divulgadores, 
como Paul Strathern2, afirman que foi unha vinganza dun funcionario do Ministerio de 
Educación, que non esqueceu o arrebato de ira co que Dimitri o tratara nunha determinada 
ocasión. 

	 Enviado ao Instituto de Simferopol, o centro levaba meses pechado por causa da Guerra de 
Crimea, desesperado e sen soldo tivo a sorte de coñecer ao cirurxián director dos servizos 
médicos das tropas rusas, Dr Perogov. O médico fíxolle un chequeo a fondo descubrindo 
que a súa doenza e o episodio de vómitos de sangue non estaban relacionados co pulmón, 
senón que se debían a unha lesión cardíaca de menor importancia, e que cunhas lixeiras 
precaucións podería facer vida normal. Co ánimo levantado pola boa nova, o bo clima e topar 
traballo como profesor de matemáticas e física no instituto de Odessa, capital de Crimea, fan 
que retome o futuro con máis folgos, tendo tempo para preparar a súa tese para mestre en 
ciencias. 

•	 Regreso a S. Petersburgo. Neste ano 1855 consigue en S. Petersburgo unha praza de “Docente 
privado”; a paga dependía do diñeiro que aportaban os asistentes ao seu curso. Presenta a Tese 
para mestre en Ciencias “sobre os volumes específicos” na que xa manexa os conceptos de 
átomo e de equivalente, e que serviron de base para o seu tratado de química. Animado polo 
profesor Woskressenski prepara unha tese para a Licenciatura na Universidade, que presenta 
en setembro de 1856 baixo o título “sobre as combinacións silíceas”. O que lle valeu para 
ser nomeado profesor encargado de Química Orgánica en xaneiro de 1857, a remuneración 
era cativa, polo que tiña que compartir co Instituto Pedagóxico Central, e incluso dar clases 
particulares.

	 Animado polo famoso químico e compositor Borodin, ante as escasas oportunidades de 
realizar investigacións de alto nivel, solicita unha beca do goberno para estudar dous anos no 
estranxeiro. 

•	 A formación no estranxeiro. Aconsellado por Borodin, ao rematar as clases de Q. Orgánica 
en abril do 1859, sae ao estranxeiro. Primeiro visita París, onde contacta co célebre químico 
Regnault, con el fai traballos sobre o cero absoluto de temperaturas, visita tamén ao fabricante 
de aparatos de laboratorio Salleron. Despois duns meses en Francia diríxese a Heildelberg 
onde traballaban Bunsen e Kirchhoff, que naquel tempo traballaban na identificación dos 
espectros de emisión de sales en disolución. Bunsen deseñou un chisqueiro cuxa chama 
diminuía considerablemente a luz de fondo que dificultaba a visión dos espectros, e Kirchoff 
eliminou os filtros de cores, substituíndoos polo prisma para a descomposición das cores 
emitidas, era o espectroscopio de Kirchoff-Bunsen, con el viñan de descubrir varios elementos 
coma o Rubidio e o Cesio, e varios outros elementos no espectro solar, que aínda non foran 
descubertos na terra. As conferencias de Kirchoff eran moi aburridas e Dimitri Mendeléiev 
pronto deixou de asistir ás súas charlas. 

	 O traballo con Bunsen deulle a oportunidade de entrar en contacto con todas estas novidades 
e descubrimentos, e o privilexio de coñecer in situ os últimos avances da química, pero o 
temperamento de Dimitri Mendeléiev pronto chocou con Bunsen: abandonou o laboratorio 
e pasou a traballar como autodidacta nun improvisado laboratorio que montou no piso onde 

2	 STRATHERN, P. :El sueño de Mendeléiev. 2000; pp 232

vivía. Neste laboratorio se dedicou ao estudo da solubilidade do alcohol na auga e ao estudo 
da natureza das disolucións en xeral, o que o levou a buscar relacións entre a estrutura dos 
átomos, moléculas e a valencia. Algúns elementos gasosos como H e O non existen en forma 
atómica senón como moléculas diatómicas (H

2
 ou O

2
) sen embargo a valencia do H é 1 e a do 

O é 2 por iso cando se combinan o fan dous H cun só O. Por iso é tan fundamental coñecer a 
valencia dun elemento, tanto coma as súas propiedades. Tamén describiu o comportamento 
de certos gases como hidróxeno, osíxeno, nitróxeno e monóxido de carbono, concluíndo que 
non podían licuarse por moito que se elevase a presión se estes estaban a unha temperatura 
superior á que el denominou “temperatura absoluta de ebulición”3, establece esta idea 
anos antes que Tomas Andrews, no 1863, establecese o termo actualmente en vixencia de 
“temperatura crítica”. Durante a súa estancia deseñou o “Picnómetro de Mendeléiev” para a 
determinación das “gravidades específicas” dos líquidos.

	 O estado anímico de Mendeléiev nesta época, salvo algunhas arroutadas como o enfrontamento 
con Bunsen, era agradable e distendido, e non pasou unha vida de asceta, participando na 
vida da colectividade rusa desta cidade, festas rusas, cantar e beber, coincidiu cos químicos 
Butlerov e Borodin, facían excursións a Italia, Suíza e Francia. 

•	 O congreso de Karlsruhe.- constitúe o fito máis relevante do S. XIX en canto a posta en 
común de certos conceptos básicos utilizados polos químicos do momento, os átomos, as 
moléculas, os pesos atómicos e os pesos equivalentes, as fórmulas e os seus nomes eran moi 
diferentes dependendo da escola química de quenda, así para a auga : HO ou H2O e incluso 
H2O2. As diferenzas na química Orgánica, que neste período tivo un gran pulo, aínda eran 
maiores, C2H2, para uns era metano e para outros etileno. Ante tal panorama, Kekulé, Wurtz 
e Weltzien decidiron convocar a un Congreso Internacional, onde se invitarían aos mais 
salientables químicos do momento e as súas respectivas escolas, para tratar de poñer ao día 
todos estes conceptos e conseguir unha unificación de criterios. Déronse de prazo un ano 
para enviar os programas de invitación, e quedaron para xuntarse en Karlsruhe o 3, 4 e 5 de 
setembro de 1860. O éxito foi case absoluto en canto a participantes, unhas actas contan 127 
e outros 140 participantes de todo o Mundo, so faltaron os representantes de Norteamérica, 
suponse que pola falta de tempo para preparar a viaxe, pero asistiu un representante de 
México. 

	 Aínda que non se acadaron conclusións definitivas, a maioría acordou en utilizar os pesos 
atómicos H=1; C=12, O=16. 

	 A estrela do congreso foi un xove químico italiano, Stanislao Cannizzaro, cuxas intervencións 
o último día do congreso, non deixaron indiferente a ningún participante, defendendo que a 
hipótese de Avogadro ten sentido se consideramos que hai gases diatómicos. Un compañeiro 
de Cannizzaro, Angelo Pavesi, repartiu entre os asistentes uns panfletiños onde se recollían 
as ideas de aquel, papel que moitos leron e releron na viaxe de volta aos seus traballos, entre 
os mais entusiastas do panfleto, e do feito de aclarárselle moitas das súas ideas, foi Dimitri 
Mendeléiev, que ao seu regreso a Heildelberg publica un artigo contando as marabillosas 
ideas do Congreso. Sen estas novas ideas e os novos pesos atómicos por el calculados e 
recalculados, non sería capaz de chegar a escribir a súa maior obra “Principios de Química” 
na que deu pé a introducir a súa Táboa Periódica dos Elementos.

•	 Regreso a S. Petersburgo. Cando regresou de Heildelberg a S. Petersburgo en febreiro 
de 1861, tópase sen traballo ata o 1 de setembro, polo que se dedica á tradución da obra 

3	 HUDSON, J.:The history of chemistry, MacMillan, London,1992

de Wagner “Tecnoloxía Química” ao idioma ruso, tan carente de obras científicas que os 
estudantes debían ler en francés ou alemán. Preparou en tres meses un “Texto de Química 
Orgánica”, que á súa vez foi traducido ao alemán, tendo tan boa acollida que en 1863 saíu 
unha segunda edición.

	 Dende o ano 1863 ao 1868 da clases no Instituto Pedagóxico Central de S. Petersburgo e 
tamén na Universidade onde imparte Química Orgánica. Non se perde ningunha reunión 
importante no estranxeiro, gusta moito de viaxar en tren e perder de vista por uns días á súa 
dona Feozva.

	 No ano 1867 gana a cátedra de Química Mineral, que el pasa a denominar Química Xeral, 
hoxe Química Inorgánica. Ao tempo que pide que se nomee a Butlerov para o seu posto 
vacante de profesor de Química Orgánica, por consideralo o mellor de Rusia nesta materia. 
Para afrontar esta nova materia -a Química Inorgánica- que non tiña libro de texto en ruso, 
preparou a conciencia o texto. Fixo o mesmo que 75 anos antes fixera Lavoisier, un estudo 
meticuloso e progresivo da materia que se vai a aprender, unha introdución histórica, os 
corpos simples, os metais e os non-metais, afinidade, condicións das reaccións, etc. A táboa 
periódica xurde no intermedio dos tomos 1 e 2 desta obra, pero non como inicio do libro nin 
tampouco como conclusión final, senón como parte para explicar o tomo 2 onde estuda os 
agrupamentos dos elementos e as súas relacións cos demais nas combinacións, isomorfismo, 
valencia de Frankland, etc. 

•	 Lei Periódica dos elementos.-A lei Periódica xurdiu ao tempo de confeccionar a súa obra 
estrela : Principios de Química, que foi publicada en fascículos aparecendo a primeira parte 
nos anos 1868 e 69, e a segunda nos anos 1870-71. O libro non comeza coa táboa periódica 
como base para a aprendizaxe, nin tampouco como conclusión final, senón que vai facendo 
unha introdución histórica, dende as deducións e experiencias de Lavoisier, e detallando 
capítulo a capítulo, os corpos simples, os metais e metaloides, a afinidade, condicións nas 
reaccións químicas, o hidróxeno, o osíxeno, o nitróxeno, o carbono, os halóxenos, os metais 
alcalinos e logo os alcalino-térreos, a segunda parte vai dedicada aos agrupamentos dos 
elementos e á Lei Periódica.

	 O descubrimento desta lei periódica non foi pura serendipia, senón froito dun meticuloso e 
intencionado plan para pescudar as relacións dos elementos coas súas propiedades químicas 
e físicas, ¿Por qué algúns elementos formaban compostos similares?: o mesmo tipo de óxidos 
M2O, MO, M2O3, MO2, MO3, etc ou o mesmo tipo de hidruros :MH, MH2, MH3, MH4, 
así como as súas propiedades físicas: Temperatura de fusión e ebulición, estado, sistema 
cristalino ou amorfo, as características máis importantes dos compostos que forma cada 
elemento, como color, densidade, brillo, sistema cristalino. Usando o recente concepto de 
valencia de Frankland, secuencióu aos elementos segundo a orde de valencias 1,2,3,4,3,2,1 
ás que posteriormente se lle engadirá o cero cando se descubran os gases nobres. Aínda 
que Mendeléiev tiña unha memoria privilexiada, case enciclopédica, decidiu anotar en 
tarxetiñas individuais as características de cada elemento. Hai quen encontra paralelismos 
entre soño de Kekulé e o de Mendeléiev, este último era moi afeccionado aos xogos de 
solitarios, usando unha baralla e xogando a solitarios coñecidos e outros que el mesmo 
inventaba sobre a marcha. 

(Unha Táboa Periódica rusa)

	 A estrutura da segunda parte do libro dependía de qué elementos metálicos abordar primeiro, 
e cal debería ser a orde dos seguintes, para que non resultase unha compilación desordenada 
de coñecementos, senón que estes gardaran unha coherencia lóxica na súa secuenciación. A 
colocación das fichas-naipe como sucesión crecente de pesos atómicos non mostraban nada 
máis que algunha variación nas propiedades físicas, de xeito que trata de averiguar se pode 
facer, como nos naipes, grupos de elementos dentro dos cales se colocarían por orde crecente 
de peso atómico, así como os paus: corazóns, picas, trevo, etc teñen: un ás, un 2, un 3, un 
4, un 5, etc, aquí en vez de catro paus da baralla habería máis: metais alcalinos, alcalino-
térreos, de transición seleccionados por valencias, carbonoides, nitroxenoides, anfíxenos, 
halóxenos. Non se quedaba coas tríadas de Dobereiner, senón que seleccionaba todo o grupo 
ou familia de elementos con propiedades químicas semellantes, valencia igual, compostos 
homólogos, etc.

	 Como xa acabara o primeiro capítulo, un venres 14 de febreiro sentouse a arranxar 
definitivamente o asunto, pois o luns debería ir a Tver onde debería aconsellar aos fabricantes 
de queixo da zona para a mellora do produto. Votou tres esgotadoras xornadas coas tarxetiñas, 
facendo o solitario secuenciado de elementos. Mandou marchar o coche que o levaba ao tren 
da mañá, e case perde tamén o da tarde, pero naquela xornada deu por encontrada a resposta. 
A formulación da lei periódica no 1869 expresouna na seguinte forma: “As propiedades 
dos corpos simples, así coma as formas e propiedades dos compostos dos elementos, 
encóntranse en dependencia periódica dos pesos atómicos dos elementos.”

•	 As Predicións.- A historia das Ciencias non coñece ningún outro exemplo de prognóstico 
multifactorial, de tal cantidade de propiedades físicas e químicas, tan brillantemente 
contrastado. 

	 Decide cambiar a orde dalgúns pares de elementos coñecidos, como por exemplo a parella 
Te/I, indicando que cando o avance da Ciencia consiga mellorar a precisión nas medidas, 
constatarán que o Iodo ten maior peso atómico ca o Telurio, pero ademais xustifica este feito, 
de alterar a orde do I/Te, mediante a comparación das propiedades medias dos elementos que 

rodean a un elemento dado, tanto de esquerda a dereita coma de arriba cara abaixo; así a terna 
As, Se, Br forman co hidróxeno AsH3, SeH2, BrH, e dado que o Telurio forma TeH2 e o Iodo 
forma IH, está claro que o Telurio pertence á familia dos calcóxenos e o Iodo aos halóxenos, 
polo que o peso atómico do Te debe ser inferior ao do I.

	 Pero as Predicións máis importantes foron as relativas aos ocos que deliberadamente deixou 
sen cubrir e que prognosticou que serían ocupados por elementos que algún día serían 
descubertos, pero non só prognosticou o seu descubrimento, senón que adiantou ata 16 
propiedades que presentarían tanto o eka-aluminio (entre o Al e o In) e o eka-silicio (entre o 
Si e o Sn). 

	 Segundo varios autores, como Asimov 1975, Maher 1988 ou Lipton 1991, os feitos históricos 
demostran a verdade do predictivismo para validar a teoría: A acomodación preliminar 
dos elementos químicos, ata aquel intre coñecidos, na súa correspondente casiña da Táboa 
Periódica proporcionaron unha moi pobre aceptación entre a Comunidade Científica, a 
lei periódica non tivo éxito no estranxeiro nos primeiros anos, apenas se citaba nalgúns 
poucos manuais de química, mentres que o éxito dun, comparativamente menor, número de 
predicións en dous elementos, o Galio no 1875 e o Escandio no 1879 foron suficientes para 
que a Comunidade Científica aceptase a teoría, proporcionándolle moito maior soporte á 
súa lei que o soporte proporcionado por tódolos anteriores elementos coñecidos; estes feitos 
foron suficientes para que no 1882 a Royal Society o condecorase coa “Medalla Davy”. Non 
fixo falta esperar a que se descubrise o Xermanio no 1885, feito que seguía a proporcionar 
aínda maior soporte e recoñecemento polos químicos da época.

	 Brush no 1996 proporciona un estudo detallado da evidencia histórica da validez do 
Predictivismo aplicado ao caso de Mendeléiev, comparando o crecente número de referencias 
á Táboa Periódica nos libros de texto e na literatura química antes e despois do éxito das súas 
predicións (citadas aquí como de segundo tipo) o éxito foi clamoroso, antes apenas aparecían 
referencias en libros fóra de Rusia, cando despois do 1882 aparecía en case que tódolos 
manuais.

	 Os mesmos comentarios podemos encontrar noutros autores estudosos da Historia da 
Química como Bensaude-Vincent, 1986, que conclúen que o éxito dunha predición particular 
proporcionou máis apoio á Lei Periódica que a acomodación particular dos outros elementos 
coñecidos, o que favoreceu a súa difusión e uso pola comunidade.

	 Segundo Niels Bohr4 “o Sistema Periódico é a Estrela Polar para os investigadores na rama da 
química, da física, da mineraloxía e da técnica; exerceu grande influenza no desenvolvemento 
da xeoloxía, da xeoquímica, da física nuclear, da astrofísica e da cosmogonía.” A lei periódica 
é unha das leis comúns da natureza á cal permanentemente enriquece a Ciencia. Nisto é onde 
reside o seu inmenso valor científico.

•	 O fracaso do matrimonio.-En abril de 1862 a súa irmá Olga amañoulle un casamento de 
comenencia con Feozva N. Lescheva, cando el tiña 28 e ela 34 anos, con esta muller tivo 
3 fillos: a primeira morreu o mesmo ano de nacer, o segundo nace no 1865, este chamado 
Vladimir e unha terceira nacerá no ano 1868 e será chamada Olga, cando as cousas xa non 
marchaban moi ben no matrimonio,.

4	 Citado en : KARAPETIANS, M.J. e DRAKIN, S.I. “Estructura de la sustancia”, Ed. Mir, p(136) Moscú, 
1974.

(Mendeléiev no laboratorio)

	 A situación económica de D. Mendeléiev era nestes intres boiante, entre os seus traballos 
e maila situación económica da esposa Feozva; de xeito que no 1865 puido comprar 
unha gran finca a 300 km de S. Petersburgo, e bastante preto de Moscova. Aplicando os 
coñecementos científicos, utilizando unha agricultura racional, dando un trato humanitario 
aos campesiños, versus do que recibían dos antigos señores feudais, consegue que en só 
tres anos se sextuplicasen as colleitas. Montou un laboratorio na casona, que restaurou 
axeitadamente; mercou maquinaria moderna, aplicando o uso racional dos abonos; mellorou 
o coidado axeitado do gando; regulou a utilización dos excedentes de leite para a fabricación 
de queixos, etc.; todo elo coa idea que tanto lle inculcara a súa nai: axudar ó desenvolvemento 
do campesiñado ruso. As cooperativas de agricultores dos arredores aconsellábanse con el 
sobre como mellorar e aplicar os seus métodos.

	 O matrimonio nunca funcionou gran cousa, e particularmente cando rematou o seu libro 
no 1871, xa que os seus ingresos e a súa sona aumentaron considerablemente. No inverno el 
estaba en S. Petersburgo nas súas clases e Feozva na granxa a 300 km de distancia, e no verán 
cando el ía a gozar da granxa, a muller viña para S. Petersburgo. 

	 No decurso do ano 1875 Lecoq de Boisbaudran descubre a existencia do Galio e comproba 
que as propiedades coinciden en elevada porcentaxe coas predicións de D. Mendeléiev, 
estes éxitos na ciencia compensan aos fracasos sentimentais. No ano 1877 descubre ao seu 
verdadeiro amor, unha amiga da súa sobriña Nadiedja que só tiña 16 anos chamada Ana 
Popova, estudante de Belas Artes. Pediu á súa irmá Olga que fose a vivir ao seu piso, co 
pretexto de que era grande dabondo para acoller a dúas familias, poder así encontrarse 
con Ana, que os domingos tocaba o piano na sobremesa. Consciente da imposibilidade do 
seu amor cae en grave depresión: escribe cartas que garda nun caixón, compra cadros e a 
organizar veladas de artistas famosos na casa, coa intención de vela. Tanto se interesou pola 
arte que foi nomeado membro da Academia de Belas Artes; mentres que o seu carácter e as 

súas ideas liberais lle impediron ser membro da Academia de Ciencias. Tivo que intervir o 
pai da rapaza, pero o amor de ambos seguía trastornándoo, a súa muller non lle quería da-lo 
divorcio, e Ana resentida decidiu fuxir a Roma.

	 A melancolía de Dimitri foi en aumento, enfermou e foi pasa-lo inverno a Biarritz, pero non 
mellorou a súa melancolía. Mentres suceden estes desamores Nilson descubre o Escandio no 
1879, coincidindo coa predición do Eka-boro feita por D. Mendeléiev, sendo outro pequeno 
aliciente para elevar o seu ánimo.

	 No 1881 programa unha viaxe a Arxel a un Congreso de Química, e durante a viaxe fixo 
comentarios de querer acabar coa súa vida tirándose ó mar. Un gran amigo da familia que o 
acompañaba, falou con Feozva para conseguir que lle concedera o divorcio, con esta noticia 
Dimitri en lugar de chegar a Arxel dirixiuse a Roma onde Ana aceptou ser a súa muller. 
Celebraron a lúa de mel recorrendo Nápoles, Capri, Sevilla, Toledo, París, Biarrritz,.. ata 
chegar a Rusia, onde foi considerado bígamo, porque segundo a tradición ortodoxa rusa 
deberían pasar seis anos dende a concesión do divorcio, casou con Ana Ivanova Popova en 
Abril de 1882. O Zar Alexandre III, un ano escaso despois de tomar posesión polo asasinato do 
seu pai, concedeu a Mendeléiev o privilexio de casar outra vez, dado o seu prestixio mundial. 
Posteriormente, o mesmo ano, un cortesán solicitou para el a mesma graza, suxerindo que 
tamén Mendeléiev tiña dúas esposas, a resposta do Zar foi contundente: “Dimitri Mendeléiev 
podía ter dúas esposas, pero el só tiña un Dimitri Mendeléiev”. Ana e Dimitri viviron xuntos 
ata a morte deste, tiveron catro fillos, dous deles xemelgos; O carácter solitario e depresivo 
de Dimitri cambiou, facendo saídas coa súa esposa Ana, e cada semana reunións e festas con 
artistas na súa casa, conseguindo a mencionada inclusión como membro da Academia de 
Belas Artes.

•	 As ideas políticas de Dimitri Mendeléiev. As súas ideas políticas eran relativas a un 
nacionalismo humanista, ideas inculcadas sobre todo pola súa nai e tamén polo seu cuñado 
Bessargin. Tiña unha posición política de loita contras as inxustizas e a burocracia da 
monarquía rusa, pero sen chegar ao extremo revolucionario, nunca se considerou bolchevique, 
as súas prácticas eran máis próximas ás dos mencheviques, partidarios de cambios reformistas 
pacíficos ata acadar a república democrática. As súas protestas airadas ante as autoridades, 
eran recibidas con desagrado pero nunca foron represaliadas con cadea ou persecución 
política, debido á sona internacional do científico. Sempre tivo un trato cercan aos estudantes, 
facendo moitas veces de portavoz das súas esixencias. Tódolos estudantes o admiraban, polo 
amenas que eran as súas clases. O líder anarquista Kropotkin fai lembranza del dicindo que 
as súas clases sempre estaban abarrotadas de xoves entusiastas, moitos deles non eran quen 
de seguilo, pero para os que podiamos facelo, era un estímulo para o intelecto e unha lección 
de pensamento científico que deixou pegadas en moitos de nós. Isto non é motivo para que 
algúns o tomen como estímulo de ideas anarquistas. 

•	 As revoltas estudantís e abandono da docencia.- No 1890 o ministro de educación, 
Delyanov, promulgou leis: en contra do acceso dos xudeus á educación primaria; opostas 
á educación das mulleres, pechando o colexio médico de mulleres, e eliminou moitas 
das axudas aos estudantes, entre elas as becas para realizar estudos. Isto afectou moito a 
Mendeléiev que sen o goce das becas non tería chegado a ter estudos. Mendeléiev continuou 
admitindo mulleres nas súas aulas. En marzo deste ano, nunha manifestación de estudantes, 
estes deciden enviar un escrito de reivindicacións ao ministro. Conscientes de que este ía tirar 
á papeleira o escrito, pediron ao profesor que presentase el a demanda. Dita demanda foille 
devolta a Mendeléiev sen abrir, alegando que o ministro non podía aceptar un documento de 
tal natureza, aínda que o enviase Mendeléiev. Este presentou a súa dimisión inmediata como 
profesor, abandonando a docencia o 12 de marzo de 1890, tiña 57 anos.

•	 Mendeléiev e as mulleres.- Aínda que pensaba que o intelecto das mulleres non era 
equivalente ao dos homes, si pensaba que debían ter os mesmos dereitos ca os homes, e 
acceder á cultura e á ciencia igual que eles, por iso permitía a entrada das mulleres xunto cos 
homes nas súas aulas, algo nunca visto ata entón. As mulleres só tiñan acceso á educación 
elemental e a escola de medicina de mulleres, enfermaría, e coidados infantís. Cando Foi 
director da Oficina de Pesas e Medidas, decidiu contratar tanto a homes como a mulleres, 
constatando que algunhas mulleres facían mellor o traballo que os homes.

•	 Outras actividades de Mendeléiev.- Ademais da súa labor docente e investigadora, 
dedicoulle tempo a moitas facetas, todas elas encamiñadas á mellora da calidade de vida do 
atrasado pobo ruso.

	 Contribúe a creación da Sociedade Rusa de Química no 1868, xunto con outros colegas de S. 
Petersburgo. 

	 Xa citamos antes o seu traballo nas granxas, aumentando a produción, tanto agrícola como 
gandeira, proporcionando mecanismos de produción racional e de aproveitamento de 
excedentes, reparto económico do traballo nas cooperativas agrícolas e gandeiras. 

	 Interesado na explotación dos xacementos de petróleo do Cáucaso, viaxou a Texas, a petición 
do goberno, para coñecer os métodos industriais alí aplicados. 

	 Fixo investigacións sobre a mellora na fabricación de pólvora, inventando unha pólvora sen 
fume, o pirocolodión, a base de nitrocelulosa. 

	 Relacionou a meteoroloxía e a reoloxía co estudo das propiedades dos gases; subiu el só nun 
globo, sen experiencia previa, para estudar os gases na alta atmosfera e ao mesmo tempo 
observar máis de preto un eclipse de sol coincidente con esa xornada. 

	 Realizou cartografía e estudos xeolóxicos.

	 Cando Mendeléiev abandona a universidade tivo que deixar o piso que esta lle proporcionaba, 
mercou outro e montou nel un laboratorio onde continuou coa labor investigadora.

	 Consciente da necesidade de uniformar as medidas dentro do propio país, axeitándoas 
ademais ás tendencias do mundo exterior, ofreceuse ao goberno para crear a Oficina de Pesas 
e Medidas, da cal foi fundador e director ata o seu pasamento.

•	 Honras recibidas.- Entre as honras que Dimitri Mendeléiev acadou so longo da súa vida 
caben destacar as seguintes:

	 A Medalla de Excelencia ao remate da carreira , 1855, ao mellor alumno da promoción no 
Instituto Pedagóxico Central de S. Petersburgo.

	 En novembro de 1880 foi rexeitado como candidato á Academia Imperial de Ciencias, debido 
á forte oposición do ministro de Educación , Court Tolstoy. Este feito provocou unha serie de 
proclamacións no seu apoio, sendo nomeado Doutor Honoris Causa por cinco Universidades 
rusas e polas Universidades de Oxford e Cambridge, tamén numerosas academias, 
universidades e sociedades, de todo o mundo, o nomearon “Membro de Honra”, entre elas 
destacar as universidades de Princeton e Götingen.

	 Recibe a Medalla Davy no 1882, esta honra foi instituída no 1877 pola Royal Society de 
Londres para premiar un descubrimento importante na Química, esta medalla foi compartida 
con Lothar Meyer, pola súa lei periódica.

	 No 1883 a Royal Society de Londres nomea a Mendeléiev “Membro de Honra.”

	 No ano 1887 a Academia de Aeronáutica e Meteoroloxía de Francia concédelle a “Medalla 
ao Valor” ao astrónomo Mendeléiev, pola súa ascensión en globo e polos traballos sobre 
astronomía no estudo do eclipse de sol.

	 No 1889 a London Chemical Society concédelle a “Medalla Faraday” ao remate da súa 
conferencia “A lei periódica dos elementos”.

	 No 1905 A Royal Society de Londres volve a premiar a Mendeléiev, esta vez co máis antigo e 
prestixioso galardón, a Medalla Copley, en recoñecemento ao traballo científico desenvolvido 
en calquera das ramas da Ciencia.

	 Aínda que recibiu honras de case tódolos máis prestixiosos estamentos científicos da súa 
época, nunca lle foi concedido o galardón do Premio Nobel, a causa principal foi, segundo 
a maioría dos historiadores, a oposición de Arrhenius, químico moi apreciado na súa Suecia 
natal, país no que Mendeléiev non gozaba de moita admiración, tanto polo seu carácter 
extravagante como pola súa oposición á Teoría Electrolítica de Svante Arrhenius.

	 Por último no ano 1955, moitos anos despois do seu pasamento, e despois de que outros 
científicos, quizais con menos merecemento, tiveran o seu nome no Sistema Periódico, foi 
honrado co nome do elemento 101, o Mendelevio Md, na táboa que el mesmo fundara.

